
SYURIDIK SHAXSLAR MOL-

MULKIGA SOLIQ SOLISHNING 
O‘ZIGA XOS XUSUSIYATLARI

Umirov Xurshid Islomovich
Toshkent moliya instituti mustaqil tadqiqotchisi

Annotatsiya: Bugungi kunda tadbirkorlikni rivojlantirish, ishlab chiqarish vositalariga egalik qilish, xususiy mulk daxlsiz-
ligini ta’minlash, mol-mulk solig‘ini hisoblash va budjetga o‘tkazish bo‘yicha munosabatlar dolzarb masalalardan hisobla-
nadi. Maqola yuridik shaxslar mol-mulkiga soliq solish masalalariga bag‘ishlangan bo‘lib, unda bugungi kunda mol-mulkni 
soliqqa tortishning ahamiyati va zarurligi, o‘ziga xos xususiyatlari, yuridik shaxslar mol-mulkini soliqqa tortish bo‘yicha 
muammolar tahlili va hal etish yo‘llari keltirilgan.

Kalit so‘zlar: yuridik shaxs, mol-mulk, soliq, ko‘chmas mulk.
Abstract: Today, relations regarding the development of entrepreneurship, ownership of means of production, ensuring 
the integrity of private property, calculation of property tax and transfer to the budget are urgent issues. The article is 
devoted to the issues of taxation of property of legal entities, presents the importance and necessity of taxation of property 
today, its characteristics, analysis of the problems of taxation of property of legal entities and ways to solve them.

Key words: legal entity, property, tax, real estate.
Аннотация: Сегодня отношения имеют актуальные вопросы предпринимательства, владения инструментами 
производства, частной собственности, а также передачу налога на недвижимость и перевод в бюджет. Статья 
посвящена вопросам налогообложения имущества юридических лиц, представлены важность и необходимость 
налогообложения имущества сегодня, его характеристики, анализ проблем налогообложения имущества юриди-
ческих лиц и пути их решения.

Ключевые слова: юридическое лицо, имущество, налог, недвижимость.

K I R I S H
O‘zbekiston Respublikasining Soliq kodeksiga ko‘ra yuridik va jismoniy shaxslarning daromadlarini soliqqa 

tortishning asosiy masalalari tubdan hal etilgan, biroq tadbirkorlar, tovar ishlab chiqaruvchilar va aholi manfaat-
lariga javob beradigan soliqqa tortishning kompleks tizimi haligacha shakllanmagan. Xususan, yuridik shax-
slarning mol-mulkiga soliq solishning amalda ko‘tarilmagan muammolari va imkoniyatlarini ko‘rib chiqish muhim 
ko‘rinadi.

Mol-mulk solig‘i mahalliy budjetga undiriladigan asosiy soliqlardan biridir. Mazkur soliq fiskal funksiyani 
bajarib, davlat budjeti daromadlarini to‘ldiradi. Bu nuqtai-nazardan ushbu soliqning ahamiyati mahalliy bud-
jetning manfaatdorligidadir. Lekin mazkur soliq fiskal funksiyadan tashqari korxonalarda asosiy vositalardan 
oqilona foydalanishga ta’sir etuvchi tartibga soluvchi funksiyasi ham mavjudki, xo‘jalik subyektlari o‘z faoliyatla-
rini yurgizishda mehnat mahsuli bo‘lmish mol-mulklardan keng foydalanadi.

M A V Z U G A  O I D  A D A B I Y O T L A R  T A H L I L I
Umuman iqtisodiy rivojlanish bosqichlaridan qat’iy nazar, jamiyat o‘ziga zarur bo‘lgan mahsulotlarni ishlab 

chiqarish uchun asosiy vositalardan foydalanadi. Avvalo, mehnat vositalari deb mahsulot ishlab chiqarishda 
bevosita qatnashadigan mehnat qurollari hamda shu ishlab chiqarishda bevosita qatnashmaydigan, lekin bu 
uning uchun ma’lum sharoitlar yaratib, uni tashkil qilishga uzoq muddat xizmat qiladigan mulklarga aytiladi. 
Korxonalar ushbu mol-mulklaridan foydalanish jaryonida ularni to‘g‘ri va unumli ishlatib, imkoni boricha ko‘p 
va sifatli mahsulot ishlab chiqarishni, har ishlab chiqarishga sarflangan har bir so‘mning rentabellik darajasini 
oshirilishini ta’minlashga harakat qilishadi. Shuning uchun qonunchilikka ko‘ra, barcha korxonalar mol-mulklari 
uchun budjetga soliq to‘lash majburiyatini oladilar [1].

R.M. Bird uzoq vaqtdan beri mol-mulk solig‘i mahalliy hokimiyat uchun yaxshi soliq ekanligini ta’kidlaydi, 
chunki u adolatli, undan qochish qiyin va u mahalliy avtonomiya va mas’uliyatni oshiradi [2].

M.Kiazolu ta’kidlashicha, iqtisodchilar va mutaxassislar mol-mulk solig‘ini barqaror daromad keltiruvchi va 
qochish qiyin bo‘lgan soliq turi sifatida e’tirof etishadi [3]. Har bir davlatda mol-mulk solig‘i ikki asosiy qismdan, 
ya’ni soliq bazasi va soliq stavkasidan iborat bo‘ladi.

Mahalliy iqtisodchi olim B.Umarov mol-mulk solig‘iga ta’rif bera turib “mol-mulklarni soliqqa tortish korxo-
nani soliq bilan tartibga solish bo‘lib, maxsus huquqiy tartibga ega” deya e’tirof etib o‘tgan [4].

Iqtisodchi olimlardan A.X. Islamkulov mol-mulk solig‘i birinchi navbatda cheklangan resurslardan oqilona 
foydalanishni ta’minlovchi, ikkinchi tomondan korxona faoliyatini tartibga solishga xizmat qiluvchi moliyaviy 
dastag hisoblanadi, deb e’tirof etgan [5].

Iqtisodchi olim Sh.Musalimov fikricha, korxonalar mol-mulkini soliqqa tortishni takomillashtirishning asosiy 
yo‘nalishlaridan biri bu ikkiyoqlama soliqqa tortishni bartaraf qilish bilan bog‘liq [6]. Gap qo‘shilgan qiymat solig‘i 
va mol-mulk solig‘i ustida bormoqda. Asosiy fondlar dastlab sotib olingan vaqtda qo‘shilgan qiymat solig‘i sum-
masi bilan asosiy fondlarning qiymati buxgalteriya balansiga dastlabki qiymat sifatida kiritiladi. Biroq mol-mulk 
solig‘i bo‘yicha asosiy fondlarning o‘rtacha yillik qiymati aniqlanayotgan vaqtda qo‘shilgan qiymat solig‘i sum-
masi mazkur qiymatning ichida qolmoqda. Mol-mulk solig‘i bo‘yicha asosiy fondlarning o‘rtacha yillik qiymatini 
hisob-kitob qilishda uning tarkibidan qo‘shilgan qiymat solig‘i summasi chegirilishi lozim.

T A D Q I Q O T  M E T O D O L O G I YA S I
Mazkur tadqiqotda statistik jadval va analitik taqqoslash, mantiqiy va taqqoslama tahlil, guruhlash usullari 

hamda mavzuga oid xorijiy va mahalliy olimlarning tadqiqot ishlaridan keng foydalanildi.

T A H L I L  V A  N A T I J A L A R
Mol-mulk solig‘i barqaror bo‘lishi uchun quyidagi xususiyatlarga ega bo‘lishi kerak:
■ Qonuniylik. Mol-mulk solig‘ini qabul qilish uning qonuniyligiga bog‘liq bo‘ladi, ya’ni soliq to‘lovchilar 

uchun soliq majburiyatlari qonun hujjatlarida belgilangan aniq standartlarga muvofiq. Soliq xodimlari 
o‘zlari ham boshqalar qatori mahalliy hokimiyatning umumiy faoliyatiga o‘zlarining munosib hissalarini 
qo‘shayotganliklarini his qilishlari kerak. Shuning uchun soliq to‘lovchilar soliqni qonuniy yig‘im ekanli-
giga ishonishlari kerak, ya’ni uni qabul qilish kerak.

■ Ochiqlik. Yuqorida tavsiflangan qonuniylikni amalga oshirish uchun baholash jarayoni va bu jara-
yonning natijalari shaffof bo‘lishi va barcha soliq to‘lovchilar tomonidan qabul qilinishi kerak. Agar soliq 
chalkash yoki tushunarsiz tarzda ishlasa, soliq to‘lovchilar u bo‘yicha o‘z majburiyatlarini osongina va 
shubhasiz qabul qilishlari dargumon. Shunday qilib, soliq solinadigan bazani ham, undan undiriladigan 
soliq stavkasini ham aniqlash barcha soliq to‘lovchilar tomonidan tushunilishi kerak. Soliq to‘lovchilar 
soliqning qanday ishlashini tushuna olishlari kerak, ya’ni u shaffof bo‘lishi kerak va u bo‘yicha o‘z shi-
koyatlarini oddiy, arzon usulda hal qilish imkoniyatiga ega bo‘lishi kerak.

■ Texnik malaka. Baholash jarayonining bu xususiyati baholash tizimini professionallashtirish bilan 
bog‘liq: tegishli ma’muriy tuzilmani ta’minlash, o‘qitilgan va texnik jihatdan malakali baholovchilarni 
ishga olish va ularni yaxshi ishlash uchun zarur vositalar va ma’lumotlar bilan ta’minlash. Muxtasar qilib 
aytganda, soliq siyosiy ta’sirlardan himoyalangan holda professional tarzda amalga oshirilishi kerak.

■ Adolat. Soliq soliq to‘lovchilarga bir xilda va adolatli munosabatda bo‘ladigan tarzda boshqarilishi kerak. 
Shu bilan birga, joriy daromad kabi kengroq to‘lov qobiliyati tushunchasi nuqtayi nazaridan haddan 
tashqari og‘ir hisoblangan yuklardan xalos bo‘lish uchun ham ta’minlanishi kerak.

Korxonalar mol-mulkini soliqqa tortishni takomillashtirishning asosiy yo‘nalishlaridan yana biri bu soliqdan 
beriladigan imtiyozlar tizimi va ularni takomillashtirishdir.

Ta’kidlash joizki, “Izlanish va rivojlanish” markazlari 2024-yil 1-yanvardan 2027-yil 1-yanvarga qadar bo‘lgan 
davrda mazkur markazlarning obyektlari va ular egallagan yer uchastkalari bo‘yicha yuridik shaxslarning mol-
mulkiga solinadigan soliqni hamda yuridik shaxslardan olinadigan yer solig‘ini ushbu soliqlar bo‘yicha hisob-
langan summaning 1 foizi miqdorida, shuningdek ijtimoiy soliqni 1 foiz miqdoridagi soliq stavkasi bo‘yicha 
to‘laydi [8].

O‘zbekiston Respublikasi Prezidentining 2023-yil 11-sentabrdagi PQ-300-son qarori 7-bandida “Izlanish 
va rivojlanish” (R&D) markazlari uchun ular tashkil etilgan kundan boshlab 3 yil muddatga mol-mulk solig‘i va 
yer solig‘i bo‘yicha hisoblangan summa miqdorining 1 foizini to‘lash, ularning xodimlari uchun ijtimoiy soliq 
stavkasini 1 foiz miqdorida hisoblash tartibi joriy etish vazifasi topshirilgan.

SMavjud qonunchilikka ko‘ra barcha korxonalar mol-mulklari uchun budjetga soliq to‘lash majburiyatiga ham 

egadir. Bu soliqlar summasi mol-mulklarning miqdoriga qarab mutanosib ravishda o‘zgarishi mumkin, ya’ni mol-
mulklarning qiymati oshgan sari soliqlar summasi ham oshib boradi. Bunday soliq siyosati korxonalar diqqatini 
ortiqcha asosiy va aylanma mablag‘lardan voz kechishiga va eng zarur bo‘lgan mol-mulklarnigina olib qolib, 
ulardan unumli foydalanishga qaratadi.

Jahon amaliyotida birgalikda ilmiy-tadqiqot faoliyatni amalga oshirish uchun oliy ta’lim va ishlab chiqarish 
kompaniyalari bilan o‘zaro innovatsion hamkorlikni rivojlantirish maqsadida alohida soliq imtiyozlari mavjud. 
AQSHda kompaniyalar tomonidan universitet yoki notijorat ilmiy-tadqiqot tashkilotlariga tadqiqot ishlanmalarini 
yaratish uchun foydalanishga berilgan asbob-uskunalarga mol-mulk solig‘i solinmaydi. AQSHda ilmiy-tadqiqot 
va tajriba-konstruktorlik ishlarida qo‘llaniladigan (xizmat muddati 5 yildan 10 yilgacha bo‘lgan) uskuna va quril-
malar uchun amortizatsiya normasi besh yil qilib belgilangan. Bundan tashqari, amortizatsiya muddati besh yil 
bo‘lgan asosiy vositalar qiymatini dastlabki ikki yilda 64%gacha amortizatsiya qilishga ruxsat beriladi [9].

Tadqiqotchi J.Gadayev fikricha, respublikamizda ham asosiy vositalarni mol-mulk solig‘iga tortishda bevo-
sita ishlab chiqarishda band, ijtimoiy va ma’muriy asosiy vositalarga guruhlagan holda soliqqa tortish tartibini 
joriy etish maqsadga muvofiq [10]. Bunda bevosita ishlab chiqarishda band bo‘lgan asosiy vositalarni ma’muriy 
asosiy vositalarga nisbatan pastroq stavkada soliqqa tortilishi hamda ijtimoiy ahamiyatga ega asosiy vosita-
larga mol-mulk solig‘idan imtiyozlar berish amaliyotini joriy etilishi ishlab chiqarishni va unda band bo‘lib turgan 
asosiy vositalarni kengayishini rag‘batlantirish bilan birga, investitsiyalarni bevosita ishlab chiqarishda band 
bo‘ladigan asosiy vositalarga yo‘naltirishga xizmat qiladi hamda korxonalar tomonidan haddan tashkari dab-
dabali ma’muriy binolar qurilishini birmuncha cheklaydi.

Mulk solig‘i obyekti ikki turdagi mulk bo‘lishi mumkin: daromad keltiruvchi va daromad keltirmaydigan. Bir-
inchisiga asosiy fondlar va aylanma mablag‘lar, ishlab chiqarish, ikkinchisiga ishlab chiqarish jarayoniga xizmat 
ko‘rsatish uchun zarur bo‘lgan mulk, ishchilar, ijtimoiy obyektlar va infratuzilma kiradi. Bunda yuridik shaxslar 
(korxona va tashkilotlar) soliqqa tortish subyekti hisoblanadi.

Amaldagi soliq qonunchiligi bo‘yicha, yuridik shaxslardan olinadigan mol-mulk solig‘ining bazasi bo‘lib, 
ko‘chmas mulkka bo‘lgan huquqlarni davlat ro‘yxatidan o‘tkazuvchi organlarda ro‘yxatdan o‘tkazilishi lozim 
bo‘lgan binolar va inshootlar, qurilishi tugallanmagan obyektlar, shuningdek, yuridik shaxsning balansida 
bo‘lgan temir yo‘llar, magistral quvurlar, aloqa va elektr uzatish liniyalari hamda mazkur obyektlarning ajralmas 
texnologik qismi bo‘lgan inshootlarning o‘rtacha yillik qoldiq qiymati hisoblanadi.

Ko‘chmas mulkning qoldiq qiymati ushbu mol-mulkning boshlang‘ich (tiklanish) qiymati bilan soliq to‘lov-
chining hisob siyosatida belgilangan usullardan foydalanilgan holda hisoblab chiqilgan amortizatsiya miqdori 
o‘rtasidagi farq sifatida aniqlanadi. Bunda to‘liq amortizatsiya qilingan bino bo‘yicha uning uch yilda kamida 
bir marta aniqlanadigan qayta baholangan (bozor) qiymati soliq bazasi hisoblanadi. Soliq bazasi soliq solish 
obyektlarining o‘rtacha yillik qoldiq qiymati soliq davridagi har bir oyning oxirgi kunidagi holatga ko‘ra soliq 
solish obyektlarining qoldiq qiymatlarini qo‘shishdan olingan summaning o‘n ikkidan bir qismi sifatida ortib 
boruvchi yakun bilan har bir soliq solish obyekti bo‘yicha alohida aniqlanadi.

Mol-mulk solig‘i to‘lovchilari bo‘lib xo‘jalik yuritishda, mulkchilikda yoki operativ tarzdagi boshqaruvda mol-
mulkka ega bo‘lgan va o‘z majburiyatlariga ana shu mol-mulk bilan javob beradigan, shuningdek, mustaqil 
balansga va hisob-kitob raqamiga ega bo‘lgan hamma turdagi korxonalar hisoblanadi.

Yuridik shaxslarning mol-mulkiga soliq solishning taqdim etilgan tizimi faqat foyda (daromad) miqdorini 
hisobga olgan holda, ularning jihozlarini hisobga olmaganda, innovatsion ishlab chiqarish kapitaliga egalik 
qilish maksimal daromad olish imkonini beradigan afzallik hisoblanadi. Shu bilan birga, ko‘pchilik yuridik shaxs-
 lar davlat organlari orqali asosiy va aylanma mablag‘lar bilan ta’minlanadi, bu esa ishlab chiqarish kapitali 
bozori mavjud bo‘lganda mutlaqo tabiiydir. Chunki anchadan beri ishlab chiqarish vositalarini auksionlar orqali 
erkin sotish muammosi hal qilingan.

Mamlakatimizda mol-mulkni soliqqa tortish imkoniyatlarini ko‘rib chiqishda ko‘p yillardan buyon faoliyat 
yuritib kelayotgan mablag‘larni to‘lash mexanizmi tajribasini hisobga olmaslik mumkin emas. Ma’lum darajada, 
uni, albatta, kapitalga soliq deb hisoblash mumkin. O‘zining iqtisodiy mazmuniga ko‘ra, mablag‘lar uchun to‘lov 
XX asrning 80-yillari o‘rtalarigacha sof daromadni qayta taqsimlash usuli edi.

O‘zbekistonda korxonalar faoliyatini soliqqa tortish yo‘lidagi muhim qadamlardan biri korxonalarning 
mol-mulkiga solinadigan soliqning joriy qilinishi bo‘ldi. Mol-mulk solig‘i dastlab, O‘zbekiston Respublikasining  
1991-yil 15-fevralda qabul qilingan “Korxonalar, birlashmalar va tashkilotlardan olinadigan soliqlar to‘g‘risida”gi 
Qonu niga asosan joriy etildi va shu bilan birga korxonalarning ishlab chiqarish fondlariga to‘lov hamda tran-
sport vositalariga solinadigan soliq bekor qilindi.

Hozirgi vaqtda ushbu soliqning huquqiy asosi bo‘lib O‘zbekiston Respublikasining Soliq kodeksi, “Davlat 
soliq xizmati to‘g‘risida” gi qonuni, O‘zbekiston Respublikasi Prezidenti qarorlari hamda boshqa soliq qonun-
chiligi bilan bog‘liq bo‘lgan me’yoriy hujjatlar hisoblanadi.

Asosiy ishlab chiqarish fondlari va aylanma mablag‘lardan samarali foydalanishni rag‘batlantirish mexa-
nizmlari yo‘lga qo‘yildi. Ushbu to‘lovning ma’nosi shundaki, korxonalar pul mablag‘larini tekin emas, balki 
ma’lum bir haq evaziga ekvivalent mablag‘lardan foydalanadilar. Korxona va budjet o‘rtasida sof daromad 
taqsimotini tartibga soluvchi standartga muvofiq to‘lov undirildi.

Taklif etilayotgan soliqning kamchiliklari uning qonuniy to‘lovchilar tomonidan boshqa shaxslarga oson 
o‘tkazilishini o‘z ichiga oladi:

● iste’molchilar - narxlarning oshishi tufayli;
● ishchilar - ish haqining pasayishi, ishlab chiqarish hajmining pasayishi;
● qarzdorlar - sud foizlarini oshirish.
Bu, ayniqsa, narxlarni belgilash va raqobat qilish erkinligi mavjud bo‘lganda xavflidir. Shu bilan birga, 

mahalliy budjetning daromadlar bazasini to‘ldirish va turli darajadagi jihozlarga ega bo‘lgan korxonalarning 
ishlab chiqarish sharoitlarini innovatsion uskunalar bilan tenglashtirish imkoniyatini e’tibordan chetda qoldirib 
bo‘lmaydi.

Tahlillar shuni ko‘rsatmoqdaki, 2020-yil 1-yanvardan kuchga kirgan yangi tahrirdagi Soliq kodeksiga 
binoan1, soliq qarzini qarzdorning mol-mulki hisobidan undirish, moliyaviy sanksiya qo‘llash, soliq to‘lovchining 
o‘n kundan ortiq bo‘lmagan muddatga bankdagi hisobvaraqlari bo‘yicha operatsiyalarni to‘xtatib qo‘yish vako-
latlarining bevosita soliq organlariga o‘tkazilishi tabiiyki soliqqa doir nizolarning oshishiga va soliq organla-
rining qarorlari, mansabdor shaxslarining xatti-harakatlariga nisbatan shikoyat arizalarining ko‘payishiga sabab 
bo‘lmoqda.

Ushbu nizolarning tezkorlik bilan hal etilishini ta’minlash dolzarb muammolardan biri sanalib, bu esa soliqqa 
doir nizolarni hal etishning samarali va muqobil mexanizmlarni xorijiy davlatlar tajribasi asosida ishlab chiqish, 
nizolarni sudgacha ko‘rib chiqishning yagona tizimini yaratish zaruratini, qonunchilik va huquqni qo‘llash amali-
yotini, bu borada soliq ma’muriyatchiligini takomillashtirishni taqozo etadi.

X U L O S A  V A  T A K L I F L A R
Xulosa qilib aytganimizda asosiy fondlar bo‘yicha qayta baholashlarni amalga oshirish bizga korxona 

mol-mulkini hozirgi bozor narxlariga tenglashtirishga va natijada korxona mol-mulki balansda haqiqiy joriy 
bozor baholarida e’tirof etilishiga erishishimizda katta ahamiyatga ega. Qayta baholash indekslarini qo‘llash 
esa korxonaga o‘z mol-mulkini aniq bir mezonga asoslanishning garovi bo‘la oladi. Shuningdek, qayta baho-
langan obyekt boshlang‘ich (qayta tiklash) qiymati aniqlangach qayta baholash indeksidan qayta baholangan 
obyektning eskirishini aniqlashda mazkur indeksni ilgarigi eskirish summasiga ko‘paytirish yo‘li bilan aniqla-
nishida katta ahamiyatga egadir.

Bundan tashqari, respublikada mavjud mol-mulklarning turlari va ularning bozor qiymati to‘g‘risida yagona 
axbrorotlar bazasini (reyestrini) shakllantirish va mol-mulkni soliqqa tortishda mazkur reyestr ma’lumotlaridan 
foydalanishni yo‘lga qo‘yish muhimdir.

